
ABSTRAK

Filem merupakan komponen media yang efektif  dalam 
menyampaikan mesej, maklumat serta sumber hiburan. Malah, filem 
juga berfungsi sebagai penjana keuntungan apabila filem dijadikan 
suatu bentuk produk kepada sesebuah syarikat. Walaupun banyak 
filem cereka diterbitkan, polemik filem tidak banyak berubah iaitu 
tidak banyak filem berkualiti malah tidak berdaya saing. Kajian 
ini dibuat untuk mengenal pasti elemen pengurusan strategik yang 
diamalkan dalam produksi filem Redha. Kajian ini berpandukan Model 
Pengurusan Strategik Pengeluaran Filem Cereka Bebas. Pendekatan 
kualitatif  melalui temu bual mendalam melibatkan 10 informan yang 
terlibat dalam penerbitan filem Redha digunakan untuk mengumpul 
data, yang dianalisis menggunakan analisis tematik. Hasil kajian 
menunjukkan pengurusan strategik diamalkan dalam produksi filem 
Redha dengan mengeluarkan sembilan tema iaitu komunikasi, rantaian 
nilai, sistematik, kepimpinan, krew berkualiti, berdaya saing, strategi, 
teknologi serta inovasi dan profesionalisme. Kajian ini menemui 
permintaan pengarah untuk adegan tambahan yang tidak dirancang 
dapat dilaksanakan dengan pengurusan strategik. Berdasarkan 
dapatan kajian yang diolah melalui Model Pengurusan Strategik 
Pengeluaran Filem Cereka terdapat elemen pengurusan strategik dan 
penyelesaian cabaran pengurusan strategik yang diamalkan dalam 
produksi filem Redha sehingga memenangi anugerah di peringkat 
nasional dan antarabangsa. Hasil kajian ini diyakini menyumbang satu 
model penerbitan filem cereka berkualiti di Malaysia.

Kata kunci: Amalan Pengurusan Strategik, Filem Cereka, Redha, 
Penerbitan Filem

Pengenalan
Filem adalah salah satu komponen media massa yang paling 
berpengaruh sehingga ke hari ini dan di seluruh dunia berjuta-
juta orang menonton filem setiap hari (Gronemeyer, 1999). Pada 
2016, lebih 1.3 bilion orang telah menonton filem di pawagam 
(Theatrical Market Statistics, 2016). Sebagai salah satu komponen 
media massa yang efektif  (Essays, UK, 2018; Kabadayi, 2012), 
filem, inovasi komunikasi terbaharu di penghujung abad ke-19 
(McQuail, 1994), bukan sahaja berfungsi sebagai medium yang 
efektif  dalam menyampaikan mesej, maklumat dan juga sebagai 
sumber hiburan (Kavita, 2017; Mohd Daly, Md Rozalafri & 
Nursyamimi, 2017; Severin & Tankard, 1988; A. Razak, 2004; 
Juliana & Mahyuddin, 2009), malah mempunyai hubungan 
dengan industri komersial (Abdul Riezal, 2016) dan merupakan 
satu produk yang berpaksikan sasaran akhir iaitu menjana 
keuntungan atau hasil dalam apa jua bentuk kepada syarikat 
pelabur dan pengeluar filem. Industri filem merupakan satu 
bisnes yang serius dan bisnes membuat duit (Diana, Noraini, 
Zainodin & Suhaimi, 2016; Ugang, 2015) serta kepentingan 
ekonomi yang besar (Eliashberg & Elberse, 2006), dan dilihat 
sebagai antara industri yang terus berkembang di seluruh dunia 
(Seongyeong Park & Taegu Kim, 2005). Sejak filem, yang 
turut seringkali dikenali sebagai sinema atau wayang gambar, 
diperkenalkan sebagai komponen hiburan dan komunikasi, 
industri filem bukan sahaja berkembang dan dibangunkan 
secara aktif  sebagai satu bentuk komoditi dan bisnes, sesetengah 
negara menggunakan untuk menyebar luas identiti dan kuasa 
politik (Ahmad, 1987; Ali Ibbi, 2014; McQuail, 1994; Young, 
Gong, & Van Der Stede, 2008).

Latar Belakang Kajian
Seperti dalam industri-industri lain, produksi filem melibatkan 
satu proses pengurusan yang bersistematik, tersusun dan 
mengutamakan strategi khas bagi mencapai sasaran sama ada 
yang bersifat komersial dan bukan komersial. Dalam hal ini, 

menurut Eliashberg, Elberse & Kresge (2005), pembangunan 
filem atau wayang gambar itu satu proses keputusan kreatif  yang 
panjang dengan menyasarkan implikasi ekonomi melibatkan 
pelbagai pihak atau pemegang taruh yang terlibat sama.

Dalam perkara ini, sejarah industri perfileman Malaysia 
yang panjang dibangunkan secara komersial sejak ia mula 
bertapak di negara ini pada 1898 apabila British buat julung kali 
memperkenalkan pertunjukan filem (Aimir & Mohd Zamberi, 
2009; Gaik, 2015; Wan Hasmah, 2018). Sejak itu, bisnes 
penerbitan dan pengeluaran filem berkembang secara beransur-
ansur sehingga apa yang dilihat pada hari ini. Beberapa dekad 
selepas Tanah Melayu mencapai kemerdekaan dan disusuli 
dengan pembentukan Persekutuan Malaysia pada 16 September 
1963 dan tindakan Singapura keluar Malaysia dua tahun 
kemudian, industri filem mengalami perubahan besar dalam 
pelbagai sudut, antaranya perpindahan studio-studio utama 
dari Singapura ke Kuala Lumpur, kemajuan kualiti dan kuantiti 
filem yang dihasilkan ekoran penggunaan teknologi terkini serta 
pembabitan aktif  tenaga kerja tempatan yang berkemahiran 
tinggi dan pelbagai kaum, terutama kaum Bumiputera. (Abdul 
Razak, 2019; Allan Teh, 2019; Gaik, 2015; Diana, Noraini, 
Zainodin & Suhaimi, 2016; Johan, 2016).

Sebelum 1980-an, kebanyakan pengeluar filem di Malaysia 
terdiri daripada pihak swasta dan sokongan kerajaan menerusi 
agensi-agensi kerajaan tidak ada langsung (Ahmad, 1987; 
Hassan & Amir, 2012; Sharifah & Hang Tuah, 1980). Tahun 
1950-an dan 1960-an disifatkan sebagai era emas atau golden 
era industri filem di Malaysia (Angeline Wong, Shanthini 
& Ong, 2018; Nurul Ezzati, Che Su & Noer Doddy, 2014). 
Susulan “zaman gelap” yang disaksikan sejak penghujung 
1960-an dan 1970-an, kerajaan menubuhkan Perbadanan 
Pembangunan Filem Nasional Malaysia (FINAS) pada 1981 bagi 
mewujudkan peluang kepada Pengeluar-pengeluar tempatan 
untuk mengambil bahagian secara aktif  (Wan Hasmah, 2018) 
dan menghidupkan semula industri filem. Monopoli dalam 
pengeluaran, pengedaran dan tayangan filem oleh Shaw 

Brothers dan Cathay Keris berakhir dan membuka jalan bagi 
syarikat-syarikat tempatan untuk mengambil alih tempat 
mereka (Johan, 2016). Syarikat-syarikat seperti Skop Production, 
Grand Brilliance, Filem Metrowealth, Primeworks Studio dan 
Tayangan Unggul mula menguasai industri filem di Malaysia. 
(Hasaan & Amir, 2012; Hatta, 2013).

Sebagaimana disebutkan oleh Hassan (2013), Hizral (2015) 
dan beberapa pengkaji dan penulis, industri filem di Malaysia 
mengalami turun naik sepanjang satu abad yang lalu, sejak 
mula bertumbuh sebagai satu bisnes di Singapura pada awal 
1900-an. Perjalanan industri filem tempatan boleh dibahagikan 
kepada empat era penting iaitu era permulaan, era gemilang 
(lewat 1940-an sehingga 1960-an), era malap antara akhir 1960-
an sehingga awal 1980an dan era kebangkitan semula bermula 
akhir 1990-an. Walaupun banyak perubahan, pembaharuan 
dan pencapaian telah dan sedang direkodkan, tahap yang 
diharapkan dari segi penghasilan filem berkualiti belum dapat 
dihasilkan untuk peringkat tempatan dan antarabangsa.

Penyataan Masalah
Di sebalik pencapaian sepanjang hampir 100 tahun lalu, 
terutama sekali selepas Malaysia merdeka, aspek yang masih 
menjadi persoalan adalah berkenaan dengan kualiti dan sama 
ada filem-filem cereka keluaran tempatan mampu untuk terus 
menarik penonton dan memperoleh hasil jualan tiket yang 
disasarkan. (Hassan, 2017; Jamaluddin, Hasrul & Faridah, 2014; 
Johan, 2016). Hassan sendiri pernah melontarkan kekecewaan 
beliau bahawa walaupun sudah lebih lapan dekad sejak filem 
pertama dalam bahasa Melayu diterbitkan, keadaan tidak 
banyak berubah.

Pelbagai pendekatan dan langkah telah dan sedang diambil 
oleh kerajaan dan pihak-pihak yang berkaitan, termasuk 
memperkenalkan Dasar Perfileman Negara, menyediakan 
insentif kewangan dan bukan kewangan, latihan dan 
pendedahan kepada dunia luar untuk membawa kemajuan 

dalam penerbitan f ilem dengan kesan visual yang canggih, 
menubuhkan pusat-pusat pengajian f ilem serta menyediakan 
barisan tenaga kerja mahir, yang mana mencatatkan 
kemajuan (Hassan, 2013; Hizral, 2015) termasuk dihasilkan 
dalam pelbagai bahasa (Gaik, 2015) dan sesetengahnya turut 
dipasarkan di negara-negara lain.

Tidak dapat dinafikan industri perfileman Malaysia 
sejak awal 2000-an memperlihatkan perkembangan lebih 
baik berbanding dekad 1960-an dan 1970-an yang dilabel 
sebagai “zaman gelap” industri f ilem Malaysia. (Azharul, 
2010). Penubuhan FINAS menjadi lembaran baharu dalam 
kemajuan industri filem kerana membawa nafas baharu kepada 
kemunculan syarikat-syarikat tempatan, antaranya turut berjaya 
mengetengahkan filem-filem mengikut keperluan sosiobudaya 
tempatan. (Hatta, 2013, Mahadi, 2006). Meskipun terdapat 
syarikat-syarikat yang berjaya dalam menarik audien dengan 
menghidangkan filem-filem yang baik, sekali gus mencatatkan 
rekod hasil jualan yang tidak pernah disaksikan sebelum 1990-
an, terdapat juga filem-filem yang mengalami nasib sebaliknya. 
Filem KL Gangster, yang diterbitkan oleh Skop Production Sdn. 
Bhd. pada 2011 merekodkan kutipan jualan tiket berjumlah 
RM11.74 juta dan disenaraikan sebagai antara 15 filem paling 
laris ketika itu (Astro Awani, 2011) dalam sejarah industri filem 
Malaysia, lebih-lebih di era selepas FINAS ditubuhkan untuk 
menyediakan pelbagai kemudahan, pengiktirafan dan insentif. 
Pencapaian itu disusuli dengan beberapa filem lain yang turut 
berjaya dari segi hasil jualan tiket yang besar. Rekod kutipan 
KL Gangster dipecahkan oleh Munafik 2 pada 2018, satu lagi 
f ilem yang dihasilkan oleh Skop Production. Ia merekodkan 
hasil jualan tiket sebanyak RM37.74 juta, jauh lebih besar 
berbanding kos pengeluaran hanya sekitar RM5 juta (FINAS, 
2019) manakala Hantu Kak Limah (2018) arahan Mamat Khalid 
pula berjaya mengutip RM36.231 juta. (FINAS, 2018). Sehingga 
ke hari ini, Munafik 2 masih kekal dengan rekod sebagai f ilem 
tempatan yang memperoleh kutipan jualan tiket tertinggi dalam 
sejarah industri filem di Malaysia. (Dennis, 2019).

Sebanyak 50 buah f ilem yang dikeluarkan pada 2018 
(Perbadanan Kemajuan Filem Nasional Malaysia, 2018) 
membawa kepada kutipan box-office keseluruhan RM120 juta. 
Rekod jualan jutaan ringgit menunjukkan industri filem sebagai 
produk komersial di Malaysia mempunyai potensi besar untuk 
berkembang jika pengurusan produksi dikendalikan dengan 
strategik. Jadual 1 memperincikan jumlah f ilem cereka 
yang dikeluarkan dari 2015 hingga 2018 dan jumlah kutipan 
jualan tiket. Tahun 2018 menyaksikan box-office keseluruhan 
diperoleh mencecah RM128 juta iaitu paling tinggi dalam 
sejarah. Hanya terdapat tiga judul yang merekodkan jualan 
jutaan ringgit dalam dua angka. Jadual yang sama juga 
menunjukkan dua pertiga f ilem yang dikeluarkan dalam 
tempoh lima tahun tersebut gagal memperoleh jualan tiket yang 
memberangsangkan. Jualan tiket tidak mencapai RM500,000, 
malah ada yang setakat beberapa ribu ringgit sahaja dan gagal 
mendapatkan balik modal yang dilaburkan. Jika kos membuat 
f ilem cereka adalah RM1 juta, maka f ilem terbabit perlu 
memperoleh hasil jualan tiket sekitar RM3 juta untuk melepasi 
garis keuntungan. (Sidhu, 2019). Ini bermakna ada kerugian di 
pihak syarikat pengeluar filem. Nasib ini bukan sahaja dialami 
oleh f ilem-filem cereka bahasa Melayu, malah f ilem-filem 
bahasa lain yang dihasilkan oleh rakyat tempatan.

Menurut Hatta (2013), sejak akhir 1980-an dan awal 1990-
an ada “Semacam perkembangan baharu dalam teater dan 
filem di Malaysia,” tetapi “Satu hakikat yang sukar dinafikan 
adalah aspek mutu yang masih amat rendah dan berada jauh 
daripada tahap profesionalisme yang sebenar.” Malah menurut 
Hatta, filem Malaysia masih belum memperlihatkan perubahan 
yang radikal. Dalam bukunya, Teater Filem dan Pengurusan Seni, 
Hatta yang turut menyentuh mengenai isu kualiti skrip yang 
ditulis dan dipilih untuk penerbitan, menulis bahawa “Suatu 
ketika dulu suasana penerbitan terancang dengan baik,” tetapi 
treatment seperti itu sudah tidak wujud lagi pada masa sekarang. 
Tujuh tahun lalu, pelakon, penulis skrin dan pengarah, Gavin 
Yap (2015) menghasilkan buku How I Made My First Movie, 

yang menghimpunkan pengalaman beliau menghasilkan filem 
cereka pertama dalam bahasa Inggeris, Take Me To Dinner. 
Pengalaman beliau turut menghuraikan aspek-aspek yang 
terlepas pandang dan kelemahan dari segi pengurusan strategik 
dalam menghasilkan f ilem cereka, dan ada kemungkinan isu 
yang sama dihadapi dan dilalui pengeluar-pengeluar f ilem 
cereka bebas yang lain.

Di sebalik hasrat pelbagai pihak yang mahu melihat industri 
perfileman di Malaysia terus maju dan berdaya saing dalam 
melahirkan f ilem-filem yang berkualiti dan bertaraf Oscar 
dalam dua atau tiga dekad lagi—kerajaan mengumumkan 
pelan Projek Oscar pada 16 Jun 2020 (Azril, 2020)—kajian 
ini membawa satu dimensi baharu dengan melihat sama ada 
pengurusan strategik benar-benar dipraktikkan oleh syarikat-
syarikat pengeluaran filem cereka bebas, dan sama ada amalan 
pengurusan strategik jika diterima pakai mampu membantu 
mencapai sasaran menghasilkan f ilem cereka yang baik dan 
berkualiti serta bertaraf antarabangsa dalam jangka panjang. 
Maka,objektif kajian ini adalahm mengenal pasti elemen 
pengurusan strategik yang diamalkan dalam produksi f ilem 
Redha.

Kepentingan Kajian
Mengambil isu-isu yang diketengahkan, kajian ini sangat 

penting untuk melihat amalan pengurusan strategik dalam 
produksi filem-filem cereka, yang tidak diberi keutamaan dalam 
hierarki berstruktur dan sebagai satu komponen penting dalam 
penerbitan f ilem-filem cereka, sekali gus mewujudkan garis 
panduan amalan terbaik bagi syarikat-syarikat pengeluar filem. 
Kerja-kerja menghasilkan f ilem cereka melibatkan peranan 
secara berpasukan. (Bunting, 2014). Dalam penerbitan f ilem 
cereka, bidang utama adalah merancang aspek praproduksi, 
kemudian melaksanakan produksi dan akhirnya menyiapkan 
proses akhir f ilem. Kesemua peringkat ini melibatkan proses 
aliran kerja yang jelas, yang akan memastikan profesionalisme 

dalam melaksanakan tugas—produser akan menjadi pihak 
utama yang akan menguruskan keseluruhan pasukan. Melihat 
aspek itu, kajian ini amat penting dari segi praktikal, teori dan 
metodologi kajian kerana sudah pasti hasil kajian nanti akan 
memanfaatkan industri filem cereka di Malaysia.

Skop Kajian
Pengkaji hanya menekankan perkara yang berkaitan 

dengan pengurusan strategik dalam penerbitan f ilem cereka 
dengan memfokus kepada Redha, f ilem cereka bahasa Melayu 
yang diterbitkan pada 2016. Redha merupakan f ilem pertama 
bagi Current Pictures Sdn. Bhd., yang beroperasi sebagai 
syarikat produksi sejak 1999. Walaupun f ilem ini hanya 
berjaya mengumpulkan kutipan jualan tiket RM468,087.57, 
tetapi memenangi 11 anugerah di dalam dan di luar negara, 
dan pernah diiktiraf sebagai antara f ilem terbaik oleh FINAS 
(Sudirman, 2017) dan pernah dicalonkan untuk pertimbangan 
Anugerah Oscar. Proses menghasilkan f ilem melibatkan 
tiga tahap utama praproduksi, produksi dan pascaproduksi. 
Dari perspektif pengurusan projek ketiga-tiga tahap itu 
terdiri daripada usaha peringkat permulaan, perancangan, 
pelaksanaan, pemantauan dan kawalan dan kerja-kerja akhiran. 
Bermakna kajian ini melibatkan amalan-amalan terbaik 
pengurusan strategik dari peringkat praproduksi, produksi 
dan pascaproduksi. Kajian juga melihat strategi yang diambil 
oleh syarikat pengeluar dari peringkat awal atau pertama 
sehinggalah produk akhir ataupun yang dikenali sebagai filem 
untuk menemui audien sama ada di pawagam sendiri ataupun 
menerusi saluran-saluran yang lain, termasuk dalam talian. 
Kajian yang bersandarkan kepada pendekatan kualitatif ini 
melihat sama ada komponen pengurusan strategik diamalkan 
di setiap peringkat produksi f ilem oleh pasukan produksi 
iaitu produser, pengurusan produksi, pengarah, kamera, 
pencahayaan, pekerja teknikal, bunyi, seni dan pascaproduksi 
serta lakonan.

Ulasan Literatur

Sejarah industri filem Malaysia
Industri perfileman tempatan, yang bertapak sejak akhir 1880-
an, ada hubungan secara langsung dengan perkembangan 
sosioekonomi di Malaysia dan juga pengaruh global dan faktor-
faktor lain. (Ahmad, 1987; Hassan & Amir, 2012; Gray, 2002; 
Hatta, 2013; Kavita, 2017). Pembangunan yang disaksikan di 
Amerika Syarikat (AS) turut mendorong untuk membangunkan 
industri filem sebagai satu perusahaan komersial di Malaysia. 
(Sharifah Zinjuaher & Hang Tuah, 1980). Malaysia, meskipun 
antara negara terawal di rantau Asia Tenggara (Hatta, 1997) 
yang membangunkan industri filem dengan serius, ketika 
itu berpangkalan di Singapura yang merupakan sebahagian 
daripada wilayah dijajah British (Gray, 2002; Hizral & Suria 
Hani, 2018), tetapi masih belum mencapai ranking yang 
terserlah berbanding negara-negara lain seperti India, AS dan 
Korea Selatan. (Kavita, 2017; Hatta, 2013).

Meskipun audien Malaysia diperkenalkan kepada dunia 
f ilem pada 1898 oleh British, yang membawa masuk sebuah 
filem sempena sambutan pemerintahan Queen Victoria, yang 
berjudul Diamond Anniversary Celebrations of Queen Victoria (Aimir & 
Mohd Zamberi, 2009; Gray, 2002; Wan Hasmah, 2018), f ilem 
tempatan hanya dikeluarkan sebagai satu komoditi bisnes mulai 
1920, yang terdiri daripada filem-filem dokumentari, antaranya 
Malayan Motor Roads (1920), Memories of Malacca (1921), Malay 
Night and Malaysia (1931) (Ahmad, 1987; Aimir & Mohd Zamberi, 
2009; Hizral, 2015; Mariah Muda, 1996). Bagaimanapun 
perusahaan f ilem Melayu “bermula sekitar tahun 1933 dan 
1934 apabila datangnya rombongan f ilem dari India ke 
Singapura.” (Aimir & Mohd Zamberi, 2009). Filem cereka 
Melayu pertama dikeluarkan pada 1933 iaitu Laila Majnun (Siti 
Zabedah, Ismail & Eka Diana, 2013), dengan kos $5,000, yang 
merupakan satu peruntukan yang tinggi pada masa itu. (Aimir 
& Mohd Zamberi, 2009). Hanya kira-kira lima dekad kemudian 
kerajaan menyedari betapa pentingnya memupuk industri 

f ilem tempatan (Herwina & Zarith Delaila, 2012; Kavita, 
2017) dan industri f ilem dirasionalisasikan dengan penubuhan 
FINAS pada 26 Julai 1981 (Ahmad, 2000; Kavita, 2017) 
susulan kemerosotan industri filem bermula penghujung 1960-
an (Hassan & Amir, 2012; Kavita, 2017; Sharifah Zinjuaher & 
Hang Tuah, 1980).

Sejak kemunculan Laila Majnun, f ilem-filem Melayu mula 
mengambil alih peranan pementasan bangsawan sebagai 
medium budaya popular yang utama dalam kalangan 
masyarakat Melayu bandar. (Aimir & Mohd Zamberi, 2009; 
Jins, 2014). Sejak f ilem pertama itu, lebih 800 f ilem Melayu 
diterbitkan sejak kewujudan Studio Jalan Ampas di Singapura, 
yang turut dikenali sebagai studio Malayan Film Productions 
(MFP) dan kemudian ekoran penubuhan Studio Merdeka 
di Jalan Hulu Kelang dekat Kuala Lumpur. Tahun 1940-an 
menandakan era tekanan ke atas industri perfileman akibat 
pendudukan Jepun. (Maszalida, 2012). Sepanjang tempoh 
itu (1942–1945) tidak ada pengeluaran f ilem kecuali terbitan 
pihak Jepun. Pada 1947, Shaw Brothers juga menubuhkan 
MFP dengan menaik taraf studio Jalan Ampas dan premis 
itu beroperasi sehingga 1969. Kemudian sehingga 1960-
an, industri f ilem tempatan adalah perniagaan yang sangat 
berjaya dan tempoh 1950-an dan 1960-an dilihat sebagai 
era emas. (Ahmad, 1987; Yow & Candida Jau, 2016; White, 
1996). Menurut Aimir dan Mohd Zamberi (2009), industri 
f ilem mengambil tempoh selama 20 tahun untuk mencapai 
zaman kegemilangan, “pertengahan tahun 1950-an sehingga 
awal tahun 1960-an merupakan detik filem Melayu mendapat 
sanjungan tinggi dan dipuji serta dipuja.” Sepanjang tempoh 
gemilang ini, jumlah filem Melayu terus meningkat. Menurut 
William (dalam Hizral, 2015), industri f ilem Malaysia 
mula menunjukkan tanda kemerosotan mulai 1967 apabila 
beberapa studio yang selama ini aktif menerbitkan f ilem, 
memberhentikan operasinya. Situasi ini turut disebabkan 
oleh penyusutan kehadiran penonton ke panggung, 
pengenalan televisyen pada 1963, peningkatan kos penerbitan, 

pertelingkahan antara kesatuan sekerja f ilem dan majikan. 
(Aimir & Mohd Zamberia, 2009; Hassan & Amir, 2012; 
Maszalida, 2012).

Dari awal 1970-an, hasil dorongan pihak kerajaan industri 
filem memperlihatkan kemunculan usahawan-usahawan 
Bumiputera. (Siti Zabedah, Ismail & Eka Diana, 2013). Industri 
filem Malaysia pascaera studio atau dikenali sebagai “era 
persendirian” bermula dengan penubuhan syarikat-syarikat 
perfileman persendirian milik Bumiputera, terutama selepas 
Dasar Ekonomi Baru (DEB) diperkenalkan oleh kerajaan pada 
1971. (Aimir & Mohd Zamberia, 2009; Kavita, 2017; Maszalida, 
2012; Utusan, 2019). Ini termasuk Perusahaan Filem Malaysia 
(PERFIMA) yang ditubuhkan pada 1972 oleh P. Ramlee, Jins 
Shamsudin, Jaafar Abdullah dan H. M. Shah. Perkembangan 
seterusnya adalah persekitaran industri filem negara 
menyaksikan satu lagi kemajuan penting dan signifikan, susulan 
penubuhan FINAS, apabila ramai pengarah filem tempatan 
memasuki industri, antaranya Rahim Razali, Othman Hafsham, 
Shaharom Md Dom dan Nasir Jani (Aimir & Mohd Zamberia, 
2009; Hassan & Amir, 2012; Kavita, 2017; White, 1996). 
Dekad seterusnya iaitu 1990-an adalah “Zaman elektrik dan 
eksistensial yang menarik dalam filem Malaysia.” (Maszalida, 
2012). Menurut Maszalida, era ini menyaksikan kemunculan 
pengarah-pengarah kalangan kaum Melayu, yang mendapat 
pendedahan di luar negara, mula memberi nafas baharu kepada 
industri filem dan filem-filem yang serius juga muncul ketika 
ini. Satu lagi aspek yang turut ada hubungan dengan kemajuan 
industri kreatif  terutama filem tempatan adalah kewujudan 
banyak institusi pengajian tinggi yang menawarkan pendidikan 
secara formal kepada mereka yang berminat menceburi bidang 
perfileman. (Hizral, 2015).

Selain itu, koleksi filem box-office juga mula muncul dan kekal 
konsisten. (Hassan & Amir, 2012; Hizral, 2015; Kavita, 2017). 
Sebagai contoh, filem Sembilu yang diterbitkan Yusof  Haslam 
pada 1994 membawa kutipan RM6 juta dan ia merupakan 
satu sejarah dalam industri filem tempatan ketika itu. 

(Hassan & Amir, 2012; Maszalida, 2012). Sejak itu beberapa 
filem mengatasi rekod kutipan box-office itu. Ini termasuklah KL 
Gangster, terbitan Skop Production Sdn. Bhd. pada 2011, yang 
merekodkan kutipan jualan tiket berjumlah RM11.74 juta. Ia 
disenaraikan sebagai antara 15 filem paling laris ketika itu (Astro 
Awani, 2011) dalam sejarah industri filem Malaysia. Malah, 
pencapaian itu disusuli dengan beberapa filem lain yang turut 
berjaya dari segi hasil jualan tiket yang besar. Rekod KL Gangster 
dipecahkan oleh Munafik 2 pada 2018, satu lagi filem yang 
dihasilkan oleh Skop Production. Ia merekodkan hasil jualan 
tiket sebanyak RM37.74 juta, jauh lebih besar berbanding kos 
pengeluaran hanya sekitar RM5 juta (FINAS, 2019) manakala 
Hantu Kak Limah (2018), yang diarahkan oleh Mamat Khalid 
pula berjaya mengutip RM36.231 juta. (FINAS, 2018). Sehingga 
ke hari ini, Munafik 2 masih kekal dengan rekod sebagai filem 
tempatan yang memperoleh kutipan hasil jualan tiket tertinggi 
dalam sejarah industri filem di Malaysia. (Dennis, 2019).

Dari segi kutipan kasar, f ilem-filem Malaysia merekodkan 
peningkatan kepada RM144.71 juta pada 2019 berbanding 
RM52.99 juta pada 2015, walaupun kadar 2015 lebih rendah 
berbanding RM97.29 juta yang dicatatkan tiga tahun sebelum 
itu. (FINAS, 2020b). Jumlah kutipan keseluruhan mengambil 
kira penontonan f ilem tempatan, Cina, India, Inggeris, 
Indonesia dan lain-lain, paras yang direkodkan pada 2019 
mencecah RM1.08 bilion berbanding RM607.73 juta pada 
2012. Daripada RM1.08 bilion itu, hampir dua pertiga atau 
RM737.06 juta adalah bagi bahagian tontonan f ilem-filem 
bahasa Inggeris, bermakna saiz pasaran filem-filem Malaysia 
termasuk bahasa Melayu masih kecil walaupun mengalami 
peningkatan dari segi box-office sejak kebelakangan ini dan 
pasaran “masih lagi didominasi dan didorong oleh f ilem 
asing terutama filem Inggeris.” (Ubong). Selain peningkatan 
pencapaian box-office, banyak f ilem cereka tempatan turut 
mendapat pengiktirafan di peringkat Asia dan antarabangsa. 
Misalnya f ilem Redha keluaran Current Pictures Sdn. Bhd. 
memperoleh 11 anugerah dalam dan luar negara, paling tinggi 

dalam sejarah f ilem cereka Malaysia. (Laporan Tahunan 
FINAS, 2019). Ini satu kemajuan susulan kepada pencapaian 
dalam tempoh 1950-an dan 1960-an. (Maszalida, 2012; 
Sharifah Zinjuaher & Hang Tuah, 1980). Malah f ilem-filem 
Malaysia juga dicalonkan, menerusi sokongan FINAS, untuk 
persaingan Anugerah Oscar sejak beberapa tahun kebelakangan 
ini. Sehingga kini, Puteri Gunung Ledang, Bunohan, Lelaki Harapan 
Dunia dan Redha serta Upin & Ipin: Keris Siamang Tunggal yang 
memasuki pencalonan peringkat Oscar tetapi masih belum 
mencapai kejayaan diharapkan.

Filem Redha dan Profil Current Pictures Sdn. Bhd.
Syarikat pengeluar bebas, Current Pictures Sdn. Bhd. diasaskan 
oleh Tunku Mona Riza pada 1999. (Syanty Octavia, 2016). 
Tunku Mona adalah pelopor utama bagi Current Pictures 
dengan visinya mahu menjadikan ia syarikat produksi terkenal 
di Malaysia, menyampaikan karya seni yang luar biasa dari 
perspektif seorang wanita. (Komunikasi peribadi, 16 Disember 
2019). Syarikat ini menjadi sebutan dalam industri perfileman 
tempatan apabila ia mengetengahkan filem Redha pada 2016 dan 
memenangi anugerah dan menerima pengiktirafan di peringkat 
tempatan dan antarabangsa. (Bibi Nurshuhada & Syahirah, 
2016; Malik, 2018; Syanty Octavia). Meskipun hasil jualan tiket 
f ilem itu tidak mencecah RM500,000 (Adam Salleh, 2016; 
Ashraf, 2020; Nadia, 2016; Sudirman, 2017), ia memenangi 11 
anugerah peringkat antarabangsa, iaitu World Premier Film 
Festival Philippines (2016)—June Lojong (Pelakon Wanita 
Terbaik); World Premier Film Festival Philippines (2016)—
Current Pictures (Anugerah Khas Juri—Nilai Kesedaran Sosial 
dan Universal); Kazan International Festival of Muslim Cinema 
(2016)—Nam Ron, Harith Haziq dan Izzy Reef (Gandingan 
Pelakon Terbaik di dalam Filem); Kazan International Festival 
of Muslim Cinema (2016)—Current Pictures (Anugerah Khas—
Russian Guild of Cinema Critics); Kazan International Festival 
of Muslim Cinema (2016)—Current Pictures (Anugerah Khas 
Presiden Tatarstan—For Humanism in Cinematography); 

LA Awareness Film (2016)—Current Pictures—Anugerah 
Penghargaan Merit of Awareness Award, LA Awareness Film 
(2016)—Current Pictures (Anugerah Kritik—Disretionary 
Jury Award “Courage in Storytelling”); LA Awareness Film 
(2016)—Current Pictures (Anugerah Khas—Casa Asia Award: 
For Its Social and Universal Values); PIFFA Supreme Awards 
@ PROFIMA International Film Festival & Awards (2017)—
Current Pictures (Anugerah Khas Juri); 8th Luang Prabang Film 
Festival (2017)—Current Pictures (Anugerah Pilihan Audien); 
dan 6th Annual Seoul Guro International Kids Festival (2018)—
Current Pictures (Cultural Exchange Prize For A Festure Film).

Redha, yang membawa kisah autism dan berkisar mengenai 
keluarga dan masyarakat secara keseluruhan mengambil masa 
dua setengah tahun untuk disiapkan dan menelan belanja 
lebih RM3 juta. Filem arahan Tunku Mona ini ditayangkan 
di Malaysia mulai 14 April 2016 dan disenaraikan sebagai 
filem yang menerima anugerah terbanyak dalam sejarah filem 
cereka di Malaysia sehingga kini. (FINAS, 2018b). FINAS 
juga memilih f ilem itu untuk mewakili Malaysia bagi kategori 
Filem Bahasa Asing Terbaik Academy Awards ke-89 kerana 
kejayaannya memenangi beberapa anugerah dan atas faktor 
kualiti penerbitan yang baik melalui garapan isu universal yang 
ditonjolkan mengenai autisme.

Model Pengurusan Strategik Pengeluaran 
Filem Cereka Bebas
Dalam mengendalikan kajian ini, pengkaji bersandarkan kepada 
Model Pengurusan Strategik Pengeluaran Filem Cereka Bebas 
yang dibangunkan oleh Ieva Vitkauskaitė. Menggunakan 
model ini, Vitkauskaitė (2019) menghuraikan bahawa dalam 
merumuskan strategi, syarikat-syarikat filem cereka bebas tidak 
hanya boleh memfokus ke atas fasa pembangunan dan produksi. 
Sebaliknya, syarikat pengeluar filem juga harus merancang 
aspek-aspek lain seperti pengedaran, mempertimbangkan 
kerjasama dengan syarikat-syarikat lain dan kemungkinan untuk 

mewujudkan bahagian pengedaran sebagai salah satu bahagian 
atau unit dalam syarikat. Selain itu, syarikat-syarikat produksi 
filem juga wajar memasukkan pelan pemasaran dalam strategi 
keseluruhan mereka. Pemasaran dapat dimulakan sejak awal 
lagi iaitu ketika peringkat produksi iaitu ketika pembiayaan 
sudah terjamin dan penggambaran bermula. Model ini terdiri 
daripada lima komponen utama iaitu (i) gambaran tentang 
kedudukan semasa syarikat, (ii) visi masa depan syarikat, (iii) 
pendekatan untuk mencapai sasaran atau visi, (iv) pemikiran 
strategik dan (v) hubungan dengan setiap fasa produksi filem dan 
pengedaran produk yang dihasilkan.

Bersandarkan kepada komponen pemboleh ubah-pemboleh 
ubah yang terdapat dalam Model Pengurusan Strategik 
Pengeluaran Filem Cereka Bebas, pengkaji dapat merumuskan 
bahawa pengurusan produksi f ilem melibatkan analisis 
kedudukan syarikat, penetapan matlamat atau tujuan, kaedah 
mencapai matlamat yang disasarkan, dan disusuli dengan fasa-
fasa pengeluaran filem cereka. Fasa-fasa produksi filem sendiri 
mempunyia sejumlah aktiviti dan tindakan yang memerlukan 
pengurusan strategik. Pengkaji berpandangan pemilihan model 
ini adalah sesuai untuk melihat amalan pengurusan strategik 
dalam produksi f ilem cereka di Malaysia dengan memfokus 
kepada produksi f ilem Redha, yang dikeluarkan oleh Current 
Pictures Sdn. Bhd..

Metodologi Kajian
Kajian ini dikendalikan dengan bersandarkan kepada 
pendekatan kualitatif  memandangkan ia mempunyai bentuk 
data yang tersendiri yang berbeza dengan penyelidikan 
kuantitatif. (Kamarul Azmi, 2012). Selain itu, pengkaji 
memutuskan untuk menggunakan pendekatan kualitatif 
kerana ia lebih sesuai dan relevan untuk menghasilkan data 
dengan meneliti tingkah laku manusia atau pengalaman 
mereka (Stewart, 2002) dan meningkatkan pemahaman 
mengenai fenomena yang dikaji. (Herwina & Zarith Delaila, 

2012). Pengkaji menemu bual seramai 10 informan yang 
terdiri daripada pengarah filem dan penerbit eksekutif, 
penerbit eksekutif, penyunting, pengarah fotografi, make 
up dan wardrobe, continuity, soundman, gaffer dan juga pelakon 
lelaki, berdasarkan kelapangan dan kesesuaian masa mereka. 
Pengkaji mengutamakan prinsip tolak ansur memandangkan 
perlu mendapatkan sokongan, kerjasama dan kebenaran para 
informan dan juga majikan mereka iaitu Current Pictures Sdn. 
Bhd.. Pengkaji mengadakan sesi temu bual di pejabat syarikat 
pengeluar filem Redha, di tempat awam seperti restoran dan 
seorang informan ditemu bual dalam talian.

Dari segi penjanaan data, kajian ini disempurnakan dengan 
menggunakan teknik temu bual mendalam tidak berstruktur. 
Di bawah teknik ini, pengkaji mengemukakan soalan berbentuk 
terbuka dan disusuli dengan soalan-soalan tambahan yang 
bersesuaian. Pengkaji sendiri mengendalikan kesemua sesi 
temu bual dengan menyediakan satu set soalan, yang terdiri 
daripada10 hingga 15 soalan. Meskipun sebahagian besar 
soalan adalah serupa, terdapat soalan-soalan berbeza antara 
satu informan dengan informan yang lain, iaitu mengambil 
kira fungsi, peranan dan tanggungjawab informan dalam 
proses penerbitan f ilem. Soalan-soalan susulan turut ditanya 
berdasarkan kepada jawapan dan respons yang diberikan oleh 
para informan.

Di peringkat awal, set soalan dibentuk dalam bahasa 
Melayu dan diterjemahkan ke dalam bahasa Inggeris mengikut 
keselesaan informan. Pengkaji mengambil langkah yang berhati-
hati ketika menyediakan dan mengemukakan soalan demi 
memastikan kualiti proses penjanaan data terpelihara di setiap 
peringkat sesi temu bual. Untuk memperkaya proses penemuan 
kajian, gabungan teknik persampelan bertujuan dan rantaian 
(snowball) digunakan dalam memilih para informan. Pengkaji 
menetapkan satu senarai bakal informan berdasarkan bahagian-
bahagian atau unit-unit yang ada di Current Pictures Sdn. 
Bhd, yang merupakan populasi kajian. Pengkaji menggunakan 
peralatan rakaman yang sesuai untuk mengendalikan kajian 
terutama bagi tujuan merakam setiap sesi temu bual. Pita 
rakaman digital digunakan dan setiap rakaman akan disimpan 

secara teratur.

Untuk memastikan kelancaran kajian, pengkaji juga 
menjalankan kajian rintis yang membantu ke arah mengesan 
sebarang kekurangan dan kelemahan dalam reka bentuk 
kajian, terutama instrumen, kaedah penjanaan data dan set 
soalan yang dibentuk. Bagi mempertahankan aspek etika 
kajian, pengkaji memberi perhatian yang serius terhadap aspek 
memelihara etika dan kerahsiaan maklumat peribadi informan. 
Menjadi tanggungjawab pengkaji dalam memastikan aspek 
rahsia sentiasa terpelihara. Pertamanya, pengkaji mendapatkan 
persetujuan dan kebenaran bertulis daripada kesemua informan 
semasa sesi temu bual dan memberi jaminan kepada informan 
bahawa segala maklumat yang dikongsi hanya akan digunakan 
untuk tujuan kajian akademik.

Perbincangan dan Rumusan

Ringkasan Kajian
Secara keseluruhannya, kajian ini melihat pengamalan 
elemen pengurusan strategik dalam penerbitan filem cereka 
Redha. Antara objektif  kajian adalah mengenal pasti elemen 
pengurusan strategik yang diamalkan dalam produksi filem 
tersebut. Pada keseluruhannya dapatan kajian menunjukkan 
elemen pengurusan strategik dilaksanakan dalam ketiga-tiga fasa 
produksi filem Redha.

(i)	 Produksi

Dapatan kajian mendapati terdapat 14 tema dihasilkan dalam 
ketiga-tiga fasa produksi. Dalam fasa praproduksi terdapat lima 
tema iaitu rantaian nilai, komunikasi, sistematik, krew berkualiti 
dan strategi. Dalam fasa produksi pula terdapat lima tema iaitu 
rantaian nilai, komunikasi, krew berkualiti, berdaya saing dan 
strategi yang dihasilkan. Akhirnya, dalam fasa pascaproduksi 
terdapat empat tema iaitu rantaian nilai, sistematik, strategi dan 

inovasi dan teknologi.

Rantaian nilai merupakan satu proses yang bermula 
daripada peringkat praproduksi, produksi dan pascaproduksi 
yang diamalkan dalam filem Redha. Dalam peringkat ini, 
perancangan awal dibuat supaya pada peringkat produksi 
semua berjalan dengan lancar. Perancangan ini adalah 
daripada pembangunan skrip, perolehan sumber kewangan 
dan pemilihan krew utama. Pada peringkat ini hasil dapatan 
kajian menunjukkan elemen pengurusan strategik dilakukan 
dari segi analisis situasi semasa iaitu dari segi pembangunan 
skrip dan menggubal strategi iaitu perancangan untuk peringkat 
produksi. Contohnya pada fasa praproduksi pelakon diberi 
latihan berenang dan diajar sebutan bahasa Inggeris yang betul. 
Tinjauan lokasi dilakukan sebanyak dua kali dengan membawa 
semua ketua jabatan yang terlibat dalam produksi filem ini. 
Malah, tinjauan lokasi teknikal mengambil masa sepuluh 
hari. Ini jelas menunjukkan ketelitian yang dilaksanakan oleh 
pengurusan filem Redha.

Perjalanan fasa produksi menjadi licin kerana proses dan 
amalan pengurusan strategik untuk melaksanakan strategi 
dipraktikkan pada fasa praproduksi lagi. Peringkat praproduksi 
dijalankan dengan terperinci dan teliti. Justeru itu, dapatan 
kajian pengkaji mendapati Pengarah Filem dan Penerbit 
Eksekutif  merupakan orang yang amat mementingkan ketelitian 
dan profesional. Ini berdasarkan latar belakang mereka daripada 
pembikinan filem iklan yang sangat memberi perhatian dalam 
aspek kualiti dan sistematik. Kepimpinan yang ditunjukkan oleh 
pengarah filem meletakkan tanda aras yang tinggi untuk krew 
yang bekerja dalam produksi ini. Hasil daripada ini, proses 
produksi filem Redha berjalan dengan lancar dan mengikut 
jadual produksi yang ditetapkan. Jaafar (dalam Nurafiqah, 2018) 
mengakui bahawa pengurusan merujuk kepada reka bentuk 
bagi meningkatkan dan mengarah kerja-kerja serta tugasan 
yang ditentukan. Ini merupakan pengamalan produksi yang 
agak berbeza daripada proses produksi filem yang dilakukan 
oleh syarikat filem tempatan yang lain. Sementara itu, dari 

segi pascaproduksi dapatan kajian mendapati pengurusan 
strategik secara sistematik dan professional diamalkan. Proses 
pascaproduksi mula dibincangkan seawal waktu praproduksi 
dan keputusan dibuat untuk melantik seorang Digital Imaging 
Technician (DIT) untuk hadir semasa proses penggambaran.

Ini merupakan suatu praktis sistematik yang dapat 
membantu kelancaran proses produksi dari segi penyimpanan 
data dan visual. DIT terlibat dalam semua aspek visual dalam 
pengimejan digital. Beliau bekerjasama dengan Pengarah 
Sinematografi (DP) untuk menghasilkan kualiti imej yang tinggi 
dan merealisasikan pemikiran artistik DP (Muellner, 2012). 
Kebanyakan produksi tempatan tidak menggunakan khidmat 
DIT. Oleh itu, jika masalah timbul dari segi visual digital maka 
produksi akan mengalami masalah dalam aspek penggambaran. 
Hasil dapatan kajian menunjukkan keputusan pengurusan 
strategik ini akhirnya membantu dalam melancarkan proses 
nilai rantaian produksi filem ini. Pihak pengurusan Current 
Pictures membuat keputusan strategik ini dalam memastikan 
masalah teknikal dari segi visual tidak akan menganggu proses 
penggambaran. Di samping itu, semua data penggambaran 
dihantar kepada penyunting setiap minggu supaya boleh 
diproses untuk tujuan penyuntingan.

Dalam kerangka konseptual kajian ini amat jelas apabila 
misi filem berjaya merupakan perancangan yang dilakukan pada 
peringkat kedudukan semasa. Pada peringkat ini dinyatakan 
penerbitan filem Redha adalah untuk menghasilkan filem yang 
berkualiti. Oleh itu, dapatan kajian menunjukkan filem Redha 
berjaya apabila telah memenangi 17 anugerah di peringkat 
antarabangsa dan tempatan.

Dalam model pengurusan strategik pengeluar filem bebas, 
Vitkauskaite (2017) menyatakan bahawa syarikat filem bebas 
tidak boleh hanya memfokuskan kepada pembangunan dan 
produksi sahaja. Aspek lain seperti pengedaran dan juga pelan 
pemasaran perlu juga diberi perhatian. Dalam dapatan kajian 
ini amat jelas menunjukkan terdapat persamaan daripada 

strategi yang dilaksanakan dalam ketigatiga fasa produksi iaitu 
praproduksi, produksi dan pascaproduksi. Elemen strategi 
dirancang dan dilaksanakan seperti dalam fasa praproduksi 
iaitu ketika penyediaan proposal oleh penerbit eksekutif 
dan pengarah filem Redha untuk proses pitching pinjaman 
kewangan dari Bank Simpanan Nasional. Ini amat ketara 
dalam model pengurusan strategik Vitkauskaite apabila beliau 
merumuskan pengurusan syarikat filem melibatkan analisis 
kedudukan semasa dan penetapan matlamat serta tujuan. Ini 
dipersetujui oleh Squire (2017), beliau menyatakan seperti 
semua perniagaan filem adalah berasaskan keuntungan. 
Dalam perniagaan ini wang berjuta-juta dilaburkan untuk 
menghasilkan satu produk yang tidak tentu lagi diterima oleh 
orang awam. Dalam fasa produksi pula, dari segi pelaksanaan 
perancangan seperti yang dinyatakan dalam model pengurusan 
strategik syarikat pengeluaran bebas. Dalam fasa ini beliau 
menerangkan permulaan pelan pemasaran adalah ketika 
fasa produksi tetapi pengkaji berpendapat pelan pemasaran 
harus bermula lebih awal lagi iaitu di peringkat pembangunan 
atau praproduksi. Tugas pemasaran bermula apabila seorang 
produser menjual idea filem kepada pelabur yang berpotensi 
untuk menyalurkan sumber kewangan untuk sesuatu projek. 
(Durie et al., 2000). Beliau menekankan aspek pembangunan, 
produksi, penjualan dan pengedaran tetapi kajian ini hanya 
mengkaji tiga fasa produksi iaitu praproduksi, produksi dan 
pascaproduksi. Sementara itu, dalam fasa pascaproduksi 
penilaian strategi dan penambahbaikan yang ditekankan dalam 
model Vitkauskaite adalah untuk mencapai misi yang dirancang 
pada awal fasa pembangunan. Dalam kajian terhadap syarikat 
Vertigo Films, beliau mendapati selepas tiga tahun pendapatan 
syarikat meningkat sebanyak 600 peratus selepas pelaksanaan 
pengurusan strategik yang merangkumi tahap pembangunan, 
produksi dan penjualan. Jika dibandingkan dengan filem Redha, 
filem ini tidak mendapat kutipan pecah panggung yang tinggi 
malah mencatatkan hanya RM468,087.57.

(ii)	 Amalan Pengurusan Strategik

Hasil dapatan kajian menunjukkan terdapat tiga tema 
yang dihasilkan dalam amalan pengurusan strategik iaitu 
profesionalisme, sistematik dan kepimpinan. Dapatan kajian juga 
membuktikan pihak pengurusan filem Redha mempraktikkan 
amalan pengurusan strategi melalui kepimpinan yang cekap 
sehingga berjaya menghasilkan sebuah filem yang bukan sahaja 
di peringkat tempatan malah mendapat kejayaan yang besar 
di peringkat antarabangsa. Ini dibuktikan apabila filem Redha 
merangkul 11 anugerah antarabangsa dan enam anugerah 
tempatan. Bukan senang sebuah filem itu mewakili negara ke 
anugerah akademi Oscar ke-89 dan merupakan satu pencapaian 
hasil perancangan strategik yang berkesan. Seorang pengarah 
filem dan penerbit memberi perhatian utama mereka untuk 
merealisasikan visi mereka tentang filem itu. (Durie et al., 2000). 
Sebagai seorang pengarah filem dan penerbit eksekutif  untuk 
filem Redha, Tunku Mona Riza dengan ketelitian dari segi 
pengurusan produksi dan visinya untuk menghasilkan sebuah 
filem untuk masyarakat terutamanya masyarakat autisme 
sehingga berjaya menempah nama di peringkat antarabangsa.

Dalam produksi filem Redha perhatian diberikan kepada 
amalan pengurusan strategik yang berkesan iaitu dari segi 
profesionalisme, kepimpinan dan sistematik. Semua fasa 
produksi iaitu praproduksi, produksi dan pascaproduksi dibuat 
perancangan yang terperinci dalam setiap mesyuarat sama ada 
secara kumpulan besar atau secara kecilan. Ini adalah untuk 
memenuhi keinginan kreatif  pengarah filem yang sentiasa 
mengutamakan kualiti produksi ini. Hasil daripada amalan ini 
pihak produksi filem Redha menghadapi cabaran yang minimum 
semasa fasa produksi. Dapatan kajian ini juga menunjukkan 
tahap profesionalisme yang dilaksanakan dalam produksi filem 
adalah cukup tinggi. Ini sangat ketara apabila krew dipilih 
melalui temu duga dan yang dipilih mempunyai pengalaman 
daripada lima hingga 30 tahun. Terdapat perbezaan dari segi 
pemilihan krew di Malaysia dan ini dilakukan berdasarkan saiz 

produksi itu iaitu sama ada berbajet besar atau kecil. Filem 
Redha merupakan sebuah produksi yang berbajet besar dan 
pemilihan krew memang dilakukan secara berbeza daripada 
produksi tempatan lain iaitu melalui temu duga. Ini dipersetujui 
oleh (Chun, Rosa & Hofstede, 2008), yang mengatakan bahawa 
model perniagaan filem yang berbeza diperlukan untuk produksi 
filem yang berbeza mengikut keperluan bajet sama ada rendah, 
sederhana atau tinggi. Kebanyakan pekerja krew filem Malaysia 
merupakan krew freelance atau mereka yang bekerja mengikut 
projek filem dan ini akan memberi kesan kepada prestasi 
mereka.

Oleh itu, melalui proses temu duga yang sistematik pihak 
pengurusan rata-rata dapat memilih krew yang berkualiti. 
Namun, terdapat seorang penjaga kesinambungan meminta 
untuk menarik diri daripada produksi disebabkan beliau tidak 
boleh mengendalikan tugas ini. Namun, dengan kepimpinan 
penerbit eksekutif  masalah ini dapat diatasi apabila pelantikan 
seorang lagi penjaga kesinambungan. Tema profesionalisme 
dan kepimpinan serta kebolehan berkomunikasi dengan krew 
produksi membawa kelicinan perjalanan produksi filem Redha.

(iii)	 Misi Filem Berjaya

Dapatan kajian menunjukkan krew berkualiti dan berdaya saing 
merupakan tema yang dihasilkan untuk produksi filem Redha. Ini 
dilakukan bukan seperti kebiasaan yang dilakukan oleh syarikat 
produksi filem apabila krew dihubungi dan diberi tawaran dalam 
sesuatu produksi. Pengkaji mendapati pemilihan tenaga kerja 
untuk filem Redha dilakukan melalui temu duga dan mereka 
tidak ditanya tentang tugas mereka tetapi ditanya tentang hal 
peribadi dan keluarga mereka. Produser filem mengaplikasikan 
cara pengambilan krew yang sangat berbeza kerana setiap 
produksi mempunyai cara pengendalian yang berbeza. Ini 
dipersetujui oleh Finney (dalam Vitkauskaite, 2020) bahawa 
setiap projek mempunyai karekteristik yang berbeza dari segi 
bajet, jumlah hari penggambaran dan adalah tanggungjawab 

produser untuk merancang struktur organisasi berbeza bagi 
projek yang berbeza. Ini menghasilkan satu cara baharu dalam 
pengurusan strategik bagi produksi filem “Redha” dan kualiti 
filem begitu baik.

Pendekatan yang digunakan oleh Current Pictures dalam 
penerbitan filem Redha merupakan satu cara baharu dalam 
pembikinan filem tempatan. Walaupun pengurusan sedar 
bahawa filem Redha sukar untuk mendapat kutipan pecah 
pangung tetapi dilaksanakan untuk menghasilkan filem yang 
berkualiti. Bagi Hatta (2013), seorang pembuat filem bekerja 
dengan pemikiran yang mendalam tentang pengisian dan 
penggarapannya. Ini menepati sasaran industri filem Malaysia 
apabila hasrat kerajaan untuk melahirkan filem yang berkualiti 
dan berdaya saing bertaraf  Oscar dengan meletakkan sasaran 
dalam dua atau tiga dekad lagi.

Oleh itu, Redha merupakan panduan kepada pembikin 
filem tempatan, malah antarabangsa kerana merupakan 
satu dimensi baharu dalam pengurusan strategik yang dapat 
melahirkan filem yang bermutu. Pendekatan genre yang tidak 
popular dan kebanyakan penggiat filem tanah air takut dan tidak 
mahu mengambil risiko terhadap genre tersebut memberi satu 
kelainan malah kejayaan kepada filem ini meraih anugerah filem 
tempatan dan antrabangsa. (Azril, 2020).

(iv)	 Amalan-amalan Lain

Hasil kajian mendapati amalan-amalan lain dilaksanakan 
iaitu strategi dan inovasi dan teknologi. Dalam produksi filem 
Redha kualiti visual amat diberi perhatian oleh pengarah filem. 
Oleh itu, penggunaan kamera Arri Alexa dengan kapasiti 
4K digunakan untuk penggambaran filem Redha. Jika dilihat 
aliran kerja penerbitan filem ini produk terakhir untuk filem ini 
adalah dalam format 2K sahaja tetapi penggambaran dibuat 
dalam format 4K dan bukannya 2K. Kualiti menjadi strategi 
pembikinan filem ini, dan oleh itu, penggambaran dibuat 
dalam format 4K. Ini amat jelas dari segi kualiti visual akhir 

yang dihasilkan. Urusan penggambaran dan penyuntingan 
berlaku secara serentak, dan ini berjaya menyelesaikan 
proses akhir produksi filem Redha mengikut jadual seperti 
yang dirancangkan. Penerbit Eksekutif  dan pengarah akan 
memastikan penggambaran disiapkan mengikut jadual. 
(Bunting, Herman & Johnson, 2014). Krew kreatif, teknikal dan 
produksi perlu efisien serta profesional dalam melaksanakan 
setiap perkara yang dirancang mengikut jadual. Ini yang 
menjadi intipati dalam pengurusan strategik dalam penerbitan 
filem Redha. Di samping itu, dari segi strategi pengurusan filem 
Redha membuat keputusan awal untuk menggunakan khidmat 
DIT dan penghantaran semua data kepada penyunting 
setiap minggu supaya penyunting boleh membuat kerja-kerja 
awal penyuntingan. Ini disokong oleh Zairul Anuar (2015), 
beliau menyatakan sekarang merupakan era digital apabila 
penggunaan cakera padat, cakera dan kad memori yang menjadi 
tempat penyimpanan rushes dalam format data. Oleh itu, 
penyuntingan boleh dibuat dalam format nonlinear. Hasil kajian 
mendapati ini jarang dilakukan dalam produksi biasa apabila ia 
hanya akan berlaku setelah selesai penggambaran sepenuhnya. 
Melalui strategi ini pihak produksi filem Redha dapat 
menjimatkan masa dan jika ada masalah teknikal dalam data 
maka akan dapat dikenal pasti serta dibuat penambahbaikan.

Perbincangan kajian ialah mengenai elemen pengurusan 
strategik dalam penerbitan filem cereka di Malaysia. Isu 
pengurusan amat jelas dan ini merupakan satu rantaian proses 
daripada praproduksi hingga pascaproduksi. Ini selari dengan 
kerangka konseptual yang dihasilkan oleh pengkaji apabila 
setiap fasa pengurusan produksi iaitu praproduksi, produksi dan 
pascaproduksi terdapat elemen pengurusan strategik. Dalam fasa 
praproduksi diamalkan analisis situasi dan menggubal strategi. 
Manakala dalam fasa produksi diamalkan pelaksanaan strategi 
dan fasa pascaproduksi dibuat penilaian pelaksanaan strategi 
serta penambahbaikan. Oleh itu, pengamalan pengurusan 
strategik dalam produksi filem Redha menghasilkan filem 
berkualiti dan berjaya memenangi anugerah di peringkat 
antarabangsa dan tempatan.

Sumbangan Kepada Teori
Pengkaji menggunakan model pengurusan strategik syarikat 
pengeluaran filem bebas oleh Ieva Vitkauskaite (2017) sebagai 
asas kajian. Vitkauskaite menerangkan tahap organisasi iaitu 
bermula dengan menilai dengan kedudukan semasa, merancang 
strategi, melaksanakan strategi dan menilai pelaksanaan strategi 
serta penambahbaikan. Dalam model pengkaji (Rajah 1), 
terdapat persamaan pada peringkat ini apabila pembangunan 
skrip menjadi perkara penting sebelum proses praproduksi 
bermula. Seperti juga Vitkauskaite, pengkaji dalam model 
pengurusan strategik baharu membahagikan pengurusan 
strategik filem Redha kepada tiga fasa utama iaitu praproduksi, 
produksi dan pascaproduksi. Dalam setiap fasa ini elemen 
pengurusan strategik diamalkan dalam pengurusan produksi 
filem itu.

Cadangan Penyelidikan Masa Depan
Kajian ini menjelaskan tujuan dan objektif  yang dicadangkan. 
Walau bagaimanapun masih ada lagi ruang untuk melakukan 
kajian dalam elemen pengurusan strategik dalam penerbitan 
filem cereka di Malaysia. Pengkaji mencadangkan untuk 
meluaskan lagi skop kajian untuk masa hadapan apabila kajian 
boleh dilakukan dengan melihat pengurusan strategik dari segi 
kejayaan kutipan panggung yang tinggi bagi sesebuah filem 
cereka. FINAS boleh melihat semula tatacara pengurusan proses 
produksi filem cereka swasta yang mendapat dana industri 
kreatif  daripada mereka. Kajian pengurusan strategik juga boleh 
dilakukan dari segi pengedaran, pemasaran dan penayangan 
filem cereka di peringkat tempatan dan antarabangsa.

Kesimpulan
Hasil kajian ini diharap memperkayakan informasi elemen 
pengurusan strategik dalam proses produksi filem cereka. 
Pengkaji yakin dapatan kajian akan membantu penerbit untuk 

menguruskan pengurusan produksi filem cereka dengan lebih 
cekap dan efisien. Mereka akan menjadi lebih berkualiti dan 
profesional dalam melaksanakan kerja mereka manakala syarikat 
akan menjadi lebih efisien dan cekap dalam menguruskan 
produksi filem mereka, sekali gus memaksimakan keuntungan 
dalam jangka masa panjang. Sebagai kesimpulan, melalui 
kajian ini dibuktikan elemen pengurusan strategik dalam 
penerbitan filem cereka merupakan satu proses dalam rantaian 
nilai. Elemen pengurusan strategik pada setiap fasa produksi 
membuktikan perkara ini merupakan satu proses yang efisien 
dan efektif. Akhirnya, tujuan elemen pengurusan strategik 
adalah untuk mendapatkan satu hasil yang berkualiti dan 
berjaya.

